
శ్రీఘటికాచలహనుమత్స్తోత్రమ్    ౧

బ్రహ్మాణ్డపురాణతః   స్తోత్రం
అతిపాటలవక్త్రాబ్జం   ధృతహేమాద్రివిగ్రహమ్   ।
ఆఞ్జనేయం  శఙ్ఖచక్రపాణిం   చేతసి ధీమహి ॥ ౧॥
శ్రీయోగపీఠవిన్యస్తవ్యత్యస్తచరణామ్బుజమ్   ।
దరార్యభయముద్రాక్షమాలాపట్టికయా  యుతమ్ ॥ ౨॥
పారిజాతతరోర్మూలవాసినం వనవాసినమ్ ।
పశ్చిమాభిముఖం బాలం నృహరేర్ధ్యానసంస్థితమ్   ॥ ౩॥
సర్వాభీష్టప్రదం   నౄణాం హనుమన్తముపాస్మహే ।
నారద ఉవాచ
స్థానానాముత్తమం  స్థానం  కిం స్థానం  వద మే పితః ।
బ్రహ్మోవాచ
బ్రహ్మన్  పురా వివాదోఽభూన్నారాయణకపీశయోః ॥
తత్తేఽహం సమ్ప్రవక్ష్యామి సావధానమనాః శ‍ృణు ।
ఏకమాసాద్వరదః సాక్షాత్ ద్విమాసాద్రఙ్గనాయకః   ॥ ౧॥
మాసార్ధేన  ప్రవక్ష్యమి  తథా వై వేఙ్కటేశ్వరః ।
అర్ధమాసేన  దాస్యామి కృతం తు పరమం శివమ్ ॥ ౨॥
ఘటికాచలసంస్థానాద్ధటికాచలవల్లభః    ।
హనుమానఞ్జనాసూనూ  రామభక్తో జితేన్ద్రియః  ॥ ౩॥
ఘటికాదేవ కామ్యానాం కామదాతా భవామ్యహమ్ ।
శఙ్ఖచక్రప్రదో    యేన ప్రదాస్యామి  హరేః పదమ్ ॥ ౪॥
ఘటికాచలసంస్థానే  ఘటికాం వసతే యది ।
స ముక్తః సర్వలోకేషు వాయుపుత్రప్రసాదతః   ॥ ౫॥
బ్రహ్మతీర్థస్య   నికటే రాఘవేన్ద్రస్య  సన్నిధౌ ।

వాయుపుత్రం  సమాలోక్య న భయం విద్యతే నరే ॥ ౬॥
తస్మాద్వాయుసుతస్థానం  పవిత్రమతిదులర్భమ్  ।
పూర్వాబ్ధేః  పశ్చిమే భాగే దక్షిణాబ్ధేస్తథోత్తరే   ॥ ౭॥
వేఙ్కటాద్దక్షిణే  భాగే పర్వతే ఘటికాచలే ।
తత్రైవ  ఋషయః సర్వే తపస్తప్యన్తి  సాదరమ్ ॥ ౮॥
పఞ్చాక్షరమహామన్త్రం  ద్విషట్కం చ ద్విజాతినామ్ ।
నామమన్త్రం  తతః శ్రీమన్  స్త్రీశూద్రాణాముదాహృతమ్   ॥ ౯॥
తత్ర స్నాత్వా బ్రహ్మతీర్థే  నత్వా తం వాయుమన్దిరే  ।
వాయుపుత్రం  భజేన్నిత్యం సర్వారిష్టవివర్జితః   ॥ ౧౦॥
సేవతే మణ్డలం  నిత్యం తథా వై హ్యర్ధమణ్డలమ్   ।
వాఞ్ఛితం విన్దతే  నిత్యం వాయుపుత్రప్రసాదతః   ॥ ౧౧॥
తస్మాత్త్వమపి భోః పుత్ర నివాసం ఘటికాచలే ॥ ౧౧॥
నారద ఉవాచ
కథం వాసః ప్రకర్తవ్యో   ఘటికాచలమస్తకే ।
కేన మన్త్రేణ  బలవానాఞ్జనేయః  ప్రసీదతి  ॥ ౧౨॥
విధానం తస్య మన్త్రస్య  హోమం చైవ  విశేషతః ।
కియత్కాలం తత్ర వాసం కర్తవ్యం తన్మమావద ॥ ౧౩॥
బ్రహ్మోవాచ
బ్రహ్మతీర్థే  తతః స్నత్వా హనుమత్సంముఖే స్థితః  ।
ద్వాదశాక్షరమన్త్రం  తు నిత్యమష్టసహస్రకమ్   ॥ ౧౪॥
జపేన్నియమతః శుద్ధస్తద్భక్తస్తు    పరాయణః ।
నిరాహారః ఫలాహారో బ్రహ్మచర్యవ్రతే   స్థితః  ॥ ౧౫॥
మణ్డలం  తత్ర వస్తవ్యం  భక్తియుక్తేన  చేతసా ।
ధ్యానశ్లోకం  ప్రవక్ష్యామి  శ‍ృణు నారద తత్త్వతః ॥ ౧౬॥
తమఞ్జనానన్దనమిన్దుబిమ్బనిభాననం    సున్దరమప్రమేయమ్   ।
సీతాసుతం సూక్ష్మగుణస్వదేహం శ్రీరామపాదార్పణచిత్తవృత్తిమ్   ॥ ౧౭॥
ఏవం ధ్యాత్వా సదా భక్త్యా తత్పాదజలజం ముదా ।

చతుర్థాంశేన  హోమం వా కర్తవ్యం పాయసేన చ ॥ ౧౮॥
విధినా విధియుక్తస్తు విదిత్వా ఘటికాచలమ్ ।
జగామ జయమన్విచ్ఛన్నిన్ద్రియాణాం  మహామనాః ॥ ౧౯॥
ఏవం నియమయుక్తః సన్ యః కరోతి హరేః ప్రియమ్  ।
విజయం విన్దతే  దేహీ వాయుపుత్రప్రసాదతః   ॥ ౨౦॥
ఇతి బ్రహ్మాణ్డపురాణతః   శ్రీఘటికాచలహనుమత్స్తోత్రం    సమ్పూర్ణమ్  ।

